
ЭКОНОМИКАЛЫҚ БІЛІМ БЕРУДЕ ИННОВАЦИЯЛЫҚ ОҚЫТУ
ТЕХНОЛОГИЯЛАРЫН ҚОЛДАНУ ЕРЕКШЕЛІКТЕРІ

Саймбетова Ж.

Қазіргі кезеңде Қазақстан Республикасында жүріп жатқан әлеуметтік –
экономикалық өзгерістер жалпы білім беру жүйесін реформалаудың жүзеге
асырылуын, яғни жаңа әдіснамалық тұрғылар мен тұжырымдамалық
идеяларды талап етуде. Сонымен қатар Елбасы ұсынған «Қазақстан - 2030»
Жолдауында негізгі бағыттардың бірі ретінде білімі мен білігі жағынан
өркениетті елдердегі замандастарымен қатар тұратын, бойында ұлттық,
отаншылдық рухы мықты қазақстандықтардың жаңа азаматын тәрбиелеу
қажеттілігі баса айтылған.

Мұғалімдердің кәсіби даярлығын жетілдірудің бір жолы – мектептегі
оқу процесінде инновациялық оқыту технологияларын пайдалану болып
табылады. Бүгінгі күнде педагогикалық оқыту технологиясы мәселесі
теориялық және ғылыми – қолданбалы бағыт тұрғысынан зерттеу ақауы
болып отыр.

Инновация («новация» - жаңа, жаңашылдық; «ин» «қайталанатын»
процесс, құбылыс, оқиға) ағылшын тілінен аударғанда, «жаңалық енгізу»,
«жаңашылдық» деген ұғымды білдіреді.  Э.Роджерс инновация ұғымын:
«Инновация – нақтылы бір адамға жаңа болып табылатын идея» деп
түсіндірсе, С.Ожеговтің түсіндірмелі сөздігінде инновация бірінші рет
шыққан, жасалған, жуық арада пайда болған, бұрыңғының орнын басатын,
алғаш ашылған, бұрыннан таныс емес енгізілген жаңалық деп түсіндіріледі.
«Инновация» ұғымы педагогикалық сөздік қорына ежелден енген термин.
Бұл ұғым кейбір ғалымдардың еңбектерінде «жаңа», «жаңалық енгізу» деп
көрсетілсе, кейбіреулер терминді «өзгеріс» деген терминмен анықтайды.
Қазіргі уақыттағы экономикалық білім беруде инновациялық оқыту
технологияларын пайдаланудың ерекшеліктері бар. Оқушылар нарықтық
экономика қоғамындағы бәсекелестікке төзе білетін, жеке көзқарасы бар, өз
бетінше ойлай алатын және экономикалық білімі бар тұлғалар болуы үшін
тиісті білім беріп, оқытуымыз керек. Оқушыларды инновациялық оқыту
технологиялары негізінде оқыту барысында оқушылар білімділігінің жоғары
нәтижесіне қол жеткізуге, оқушыларда өз бетінше әрекет ету және өздігінен
білім алу біліктерін және дағдыларын тез аралықта қалыптастыруға, оларды
алған білімдерін проблемаларды тез шешуде қолдануға үйретуге және
ақпаратты тез тауып үйренуге, тез өзгеретін өмір жағдайларына икемделуге
үйрету мүмкіндіктері бар.


